
Жазалау

Қарапайым азаматтардың көзқарасы тұрғысынан алып қарасақ, агрессияны ауыздықтаудың 
ең дұрыс жолы – жазалау. Егер адам ұрлық жасаса, біреуді сабаса немесе өлтірсе, оған қолданы-          
латын жаза – сол адамды тұтқындау, кейбір жағдайда тіпті өлім жазасына кесу. Мысалы, жас қыз 
өз ата-анасына, ағалары мен сіңілілеріне немесе қатарластарына қарсы агрессиялық іс-әрекет 
жасайтын болса, біз оны жазалай аламыз, айқайлап ұрсып, кейбір мүмкіндіктерінен айырып немесе 
кінәсін мойындата аламыз. Оны жазалай отырып: «бұл енді өзіне сабақ болады, осыдан кейін 
ойланады, мұндай әрекеттерін екінші рет қайталамайды», – дейміз. Сондай-ақ «жаза неғұрлым 
қатты болса, нәтижесі де соғұрлым жақсы болады» деп ойлаймыз.

Алайда бұл соншалықты оңай емес. Қатаң жаза тек уақытша әсер етеді және оны байқап 
қолданбаса, болашақта кері нәтиже беруі мүмкін. Ата-аналар мен балалардың күнделікті өмірін 
бақылау нәтижесінде мынаны байқадық: қатаң жаза қолданатын ата-аналардың балалары да 
агрессиялы болып өседі немесе ер жеткен кезде олар өздерінің жеке немесе саяси мақсаттарына 
жету үшін күш жұмсау әдістерін қолданады. Әдетте олар мұндай әрекеттерді үйден тыс жерде, 
өздерін жазалайтын адамдар жоқ кезде жасайды. Дегенмен өмірден алынған бұл зерттеулер көңілге 
аса қона бермейді. Агрессиялы әрекеті үшін жазалау – баланы да агрессиялы етеді дегенмен келісу 
қиын. Қатаң жазалауға жүгінетін ата-аналардың өздері де агрессиялы және қатал адамдар болуы 
мүмкін. Демек, балалар да ата-аналарының мінез-құлқын қайталап отыр. Шындығында, балаларына 
мейіріммен қарап келген ата-ана баласын физикалық тұрғыдан жазаласа, балалар ата-анасы жоқ 
кездің өзінде де солардың айтқанымен жүруге күш салады. Сондай-ақ, баласымен салқын қарым-
қатынаста болған ата-ана баласын физикалық тұрғыдан жазаласа, ата-ана жоқ жерде олардың 
айтқанын орындамайды. Демек, баламен жақсы қарым-қатынас жасай білген ата-ананың ақылмен 
қолданған жазасының өзіндік пайдасы бар.

Жазаның тиімділігіне қатысты маңызды факторлардың бірі – қаталдық және балаға шектеу 
жасау. Қатаң жазалау немесе қатты шектеу фрустрацияға бастауы мүмкін. Себебі фрустрация – 
агрессияға алып келетін аса маңызды себептердің бірі, сондықтан агрессияның алдын алғыңыз 
келсе, фрустрацияға бастайтын тәсілдерді қолданудан аулақ болғаныңыз дұрыс. Мұны Роберт 
Хэмблин мен оның әріптестері өз зерттеулерінде жан-жақты дәлелдеп берді. Аталмыш тәжірибеде 
мұғалімдер шектен тыс белсенді балаларды кейбір мүмкіндіктерден айыру арқылы жазалаған. 
Нақтырақ айтсақ, балаларға жетондар берген. Балалар бұл жетондарды кейін өзіне ұнайтын заттарға 
айырбастай алатын болған. Ал шектен тыс белсенді бала агрессиялы мінез-құлық көрсеткен 
сайын балаға берілген жетондарды алып қойып отырған. Аталмыш әдісті қолданған аралықта 
оқушылардың агрессиялы әрекеті екі есе көбейген. Бұл – фрустрацияның өскенінің дәлелі.

Ал еліміздегі жазалаудың осындай қатаң түрлері қолданылатын түзету мекемелері, яғни 
түрмелердегі жағдай қандай? Қылмыскерлерді түрмеге салу олардың болашақта қылмыстық 
әрекеттерден бойларын аулақ ұстауына себебін тигізеді деп ойлаймыз. Әйтсе де, осылай болатынына 
көзімізді жеткізетіндей, нақты фактіге негізделген дәлелдер өте аз. Шындығында, аталмыш зерттеу 
көрсетіп отырғандай, түрмеге отырғызу кері әсері бар екен. Алайда оның нақты салдарын анықтау 
оңай емес. Түрмедегі адамға өте көп фактор әсер ететіндіктен, оның сол адамға тигізген әсерін бөліп 
көрсету мүмкін емес. Темір тордағы қаталдық болашақта жасалуы мүмкін қылмысқа жол аша ма 
немесе олардың түрмеге қайта түсуі қылмысты дағдылы іске айналдырып алуымен байланысты 
ма? Бұл сұраққа үзілді-кесілді жауап беру мүмкін емес. Әйтсе де тәжірибе бостандыққа шығарылған 
қылмыскерлердің болашақта қылмыс жасамайтынына кепілдік бере алмайтынын көрсетті. 
Зерттеушілер қылмыстық әрекетке барғандарды түрмеге оқшау қамау жазасын қарастырған 
Жоғары Сот шешімінің көмегімен бірінші тәжірибені жүзеге асырды.

1963 жылы Гидеонның Уэйнрайтқа қарсы қозғаған ісінен кейін қорғаушысы жоқ адамды 
қылмыс жасады деп айыптауға болмайды деген шешім қабылданып, нәтижесінде Флорида 
түрмесінде жатқан көптеген сотталушы жазаларын толық өтемей, уақытынан бұрын бостандыққа 
шығарылды. Мерзімінен бұрын босатылғандар мен түрмеде қалғандардың арасындағы бірден-бір 
айырмашылық – түрмеден босағандардың сотта қорғаушылары болмаған. Осылайша зерттеушілер 
уақытынан бұрын босатылғандар мен жазасын толық өтеп, «түзеліп шығуы» қажет екі топты 

салыстыра алды. Нәтижесінде екі топ арасындағы таңғаларлық айырмашылықты анықтады: 
мерзімінен бұрын босатылғандармен салыстырғанда, мерзімін толық өтеп шыққандардың түрмеге 
қайта түсу ықтималдығы екі есеге көбейген.

Сонда қалай? Бұл қатаң жаза қылмыстың қайталануына кепілдік бермейді деген сөз бе? Мүлдем 
олай емес. Зерттеулер ұзақ уақытқа түрмеге қамау – шыққандардың болашақта қайта қылмыс 
жасамайтынына кепілдік бермейтініне нақты дәлелдер келтіргенімен, мұндай қатаң жаза бұрын 
сотталмағандардың қылмысқа баруына тосқауыл бола алатындығын жоққа шығара алмайды. 
Демек, жазадан қорқу оларды заң бұзудан сақтап қала алады.

Осылай болуы әбден мүмкін. Аронсонның пайымдауынша мұның жүзеге асуы екіталай. Әдетте 
қатаң жаза қолданылған соң, заң бұзушы заңға мойынсұнады. Алайда сотталған адамның мінез-құлқы 
өзгере қоймайды. Ол мұны жақсы біледі. Адамдарда агрессиялы емес мінез-құлық қалыптастыру 
үшін олардың бойына бала кезінен-ақ агрессиялы мінез-құлыққа қарсы құндылықтарды сіңіре 
білу қажет. Алдыңғы дәрістерде жан-жақты талқыланған екі экспериментте Джонатан Фридман да, 
Меррилл Карлсмит те жас балалар үшін қатаң жазадан гөрі жеңіл жаза тиімдірек екенін дәлелдеді. 
Қатаң бақылана отырып жүргізілген эксперименттер орнымен қолданылған жаза қатаң жазалау 
емес, агрессияның алдын алатынын дәлелдеп берді.

 Тәжірибе былай жүргізілді. Анасы ұлын: «кішкентай қарындасыңа күш көрсетіп, жылата беруіңді 
қоймасаң, жазалаймын» деп қорқытады. Егер анасы осы айтқанын орындаса, ұлы диссонансты 
күйді бастан өткереді. Оның «қарындасыма тиіскім келеді» деген ойы мен «қарындасымды ұруға 
өзіме тыйым саламын» деген ойы бір-біріне қайшы келеді. Оны қатты қорқытқан болса, онда оның 
қарындасына тиісуден бас тартуына жеткілікті себеп бар.

Ол мына сөздерді айтып, өзін сендіру арқылы қайшылықты азайта алады: «Қарындасымды 
ұрмауымның себебі, егер оны ұрсам, өзім де таяқ жеймін; бірақ мен оны бәрібір ұрғым келеді».

Ал анасы қатаң жаза қолданбай-ақ, оның агрессиялы қылығына тосқауыл қоятын жеңіл жаза 
қолданатын болып шешті делік. Бұл жағдайда ол анасының қорқытуын қайшылықты азайтудың 
бір жолы ретінде қолдана алмайды, яғни ол «қарындасымды ұрсам, мені де ұрады» дей алмайды, 
өйткені, бұл шындыққа жанаспайды. Енді ол қарындасын ұрмауының себебін қалай түсіндірерін 
білмей қиналады. Өйткені мұны түсіндіретіндей сыртқы себеп жоққа тән; сондықтан ол қарындасына 
қол жұмсамау себебін басқаша түсіндіріп беруі керек. Мысалы: «бұдан әрі қарындасымды ұрғым 
келмейді» деуі мүмкін. Осы сөзі арқылы ол соңғы күндердегі мінезінде пайда болған өзгерістерді 
түсіндіріп береді, сондай-ақ, оның бұл сөзіне қарап, «бұдан былай қарындасымды ұрмаймын» 
деген ойға іштей бекінгенін де байқаймыз. Біз үшін ең маңыздысы – осы. Қысқасы, оның бойында 
контрагрессиялы құндылық қалыптасады.

«Біреуді ұру жақсылыққа апармайды және бұл адам қызығатындай іс емес» дегенге ол өзін 
сендіреді.

Бұл тәжірибе мектепте де қолданылып, жақсы нәтиже беріп жүр. Норвегия мектебінде қызмет 
істейтін Дэн Олвейс мұғалімдер мен мектеп әкімшілігіне кінәлілерді жазалаудың қатаң емес жолын 
таңдауды үйрету арқылы мектептегі бұзақылықты 50 пайызға қысқартты. Бұл тәжірибе – агрессиялы 
әрекетті жеңіл жаза қолдану әдісімен уақытында ауыздықтаған жағдайда жеке бас құндылықтары 
әлі қалыптаса қоймаған балаларда агрессияға деген жек көрушілік сезімі қалыптасатындығын 
көрсетті.

Агрессиялы үлгілерді жазалау

Жазалаудың тағы бір түрі – басқаны жазалау. Қиын жағдайға тап болған адамды көрсету 
арқылы баланың агрессиялы қылықтарын азайтуға болады деген пікірлер бар. Мұндағы пікір бұл 
көрініске куә болған адамдар өздерінің мінезі үшін жанама түрде жазаланумен қатар, болашақта 
мұндай әрекеттен аулақ болады дегенге саяды. Өткен тарихымызға көз жүгіртсек, көпшілік алдында 
дарға асу мен дүре соғу жазаларын осы теорияны жақтаушылар іске асырған болуы мүмкін. Ол 
қаншалықты нәтижелі болды? Шынайы өмірден алынған көптеген мәліметтер бұл теорияны 
жоққа шығарады. Мысалы, заңның орындалуын бақылау ісімен айналысатын президент жанынан 

құрылған комиссияның пікірінше, өлім жазасы адам өлтіру фактілерінің санын азайтпайды. Сонымен 
қатар, күнделікті өмірде болып жатқан жағдайларға сүйене отырып, бұқаралық ақпарат құралдары 
агрессиялы адамдардың жазаланып жатқанына қарамастан, оларды жиі көрсетеді. Бұл адамдарды 
қылмыскерлермен ниеттес болуға әкеледі. Сырттан бақыланып жүргізілген эксперименттер кезінде 
балаларға агрессиялы әрекеті үшін жазаланған немесе мақтау алған адам жайлы фильмді көрсетеді.

Содан соң балаларға осы фильмде көрсетілгендей, агрессиялы мінез танытуға мүмкіндік 
беріледі. Зерттеу нәтижесі мынаны көрсетті: агрессиялы кейіпкер мадақталған фильмді көрген 
балалар агрессиялы іс-әрекетке көбірек барған; ал бас кейіпкер агрессиялы іс-әрекеті үшін 
жазаланған фильмді көрген балалар агрессиялы қылықтардан бойларын аулақ ұстауға тырысқан. 
Осыған дейін айтып өткеніміздей, агрессиялы кейіпкер жазаланған фильмді көрген балалардың 
агрессиялық деңгейі агрессиялы кейіпкер жазаланбаған да, мадақталмаған да фильмді көрген 
балалардан төмен болған. Басқаша айтқанда, бұл зерттеудің басты қорытындысы, мадақталған 
агрессорды бақылау баланың агрессиялығын күшейтсе, жазаланғанын көру баланың агрессиялы 
әрекетін азайтатынын көрсетеді; бірақ қандай да болсын, агрессорлық әрекет туралы фильм көрудің 
баланың агрессиялығын азайту-азайтпауы белгісіз. Ең дұрысы, балаларға мұндай агрессиялы 
жағдайды көрсетпеу керек. Бұқаралық ақпарат құралдарында зорлық-зомбылықты көрсету 
мәселесі талқыланған бұл зерттеудің маңыздылығына ешкім шек келтірмесі анық.

Балама мінез-құлық үлгілерін мадақтау

Баланың агрессиялығын азайтудың тағы бір жолы мынау: бала агрессиялы мінез көрсеткен 
кезде оған көңіл аудармай, керісінше, мадақтау керек. Бұл тәсіл – «кішкентай балалар сондай-ақ, 
үлкен адамдар да көп жағдайда өздеріне назар аударту мақсатында агрессиялы әрекетке барады» 
деген болжамға негізделген. Ең қызығы, кей жағдайда агрессиялы әрекет мақтан-мадақ үшін 
жасалады.

«Інімді ұрған сайын анам маған көбірек көңіл бөледі. Сондықтан осы әрекетті қайталай беремін» 
дейтін бала – осының бәрін анасының назарын өзіне аудару үшін жасап отырғаны түсінікті.

Пол Браун мен Роджерс Эллиот мынадай эксперимент жүргізді. Балабақша тәрбиешілеріне 
балалар тарапынан болатын кез келген агрессиялы әрекетке мән бермеу тапсырылды. Керісінше, 
бір-біріне күш көрсетпей, ойыншықтарын ортаға салып, тату-тәтті ойнаған балаларға ерекше көңіл 
бөлу қажет екені ескертілді. Бірнеше аптадан кейін балалардың агрессиялы әрекетінің азайғаны 
байқалған.

Жан-жақты зерттеу жасай келіп, Джоэл Давиц фрустрацияның агрессияға алып келмейтіндігін 
көрсетті. Агрессияны болдырмаудың бір жолы мынау: алдын ала өтетін тренинг кезінде жағымды 
мінез-құлық мадақталуы тиіс. Сонда балалар да өз бойында осындай мінез қалыптастыруға 
ұмтылады. Бұл зерттеуде балаларды төрт топқа бөліп ойнатады. Кейбір топтағы балаларды жақсы 
мінез-құлқы үшін мақтаса, басқа топтағы балаларды агрессиялы және бәсекелестік мінезі үшін 
мақтайды. Содан соң әдейі балалардың шамына тиеді. Оларға қызықты фильмдер көрсетеміз деп 
уәде береді. Эксперимент жасаушы адам фильм көрсете бастаған кезде балаларға кәмпит таратып 
береді. Бірақ, бірден жеп қоймай, кейінге сақтап қоюларын сұрайды. Осы кезде күтпеген жағдай 
болады. Эксперимент жасаушы адам ең қызық жеріне келгенде, фильмді тоқтатып, балаларға берген 
кәмпиттерін қайтарып алады. Осыдан соң балаларға емін-еркін ойнауға рұқсат береді. Өздеріңіз де 
байқап отырған боларсыздар, осының барлығы – агрессиялы іс-қимылға бастайтын арандатушы 
әрекет. Соған қарамастан, жақсы мінез-құлық дағдыларына үйренген балалар басқаларына 
қарағанда сабыр сақтап, өздерін ұстай білген.

Бұл тәжірибе шынымен-ақ көңілге қонымды. Бұл тұрғыда Аронсон пікірін айтып өткен: «Қазіргі 
қоғамда балалар өзге адамдармен арада туындаған мәселелерді шешу кезінде немесе ашу-ызасы 
келген жағдайда агрессиялы тәсілден гөрі конструкциялы әрекетті таңдайды деп күту аңғалдық 
болар еді. Себебі біздің қоғамда қайшылық пен фрустрацияны зорлық жасау жолымен шешу 
кеңінен таралып қана қойған жоқ. Сонымен қатар, ерекше бағаланады да. Арнольд Шварценеггер, 
Джеймс Бонд сияқты кейіпкерлер үлгі тұтатын бейнеге айналды. Кекшіл ковбой, қалалық полицей, 

кәсіпқой боксшы, терминатор немесе керемет қызықты тәсілдер арқылы адамдарға соққы беретін 
құпия агент тәрізді кейіпкерлерге қарап, біздің балаларымыз қоғамымыздың басты құндылықтары 
туралы ой түйіп, соларға қарап бой түзейтін болды. Өмірде кездеспей тұрмайтын қиындықтардың 
бәрі тек зорлық жолымен шешілетін кино және бейнефильмдерді айтпағанда, теледидардағы 
кешкі жаңалықтардың өзі де зорлық-зомбылық жайындағы хабарларға толып кетті. Үлкендердің 
қандай мәселені де күш көрсету тәсілімен шешетінін білген балалардың осындай фильмдер мен 
телехабарлардан қандай қорытынды шығаратындығы ешкімді таңғалдырмауы тиіс. Тіпті, көптеген 
балалар мұндай мәселелерді шешудің ақылға қонымды, баламалы жолдарының бар екенінен де 
бейхабар. Балаларымыз ер жеткен кезде өмірлік мәселелерді ешқандай зорлық-зомбылықсыз, 
ақылға жүгініп шешкенін қаласақ, осы тәсілді үйрететін арнайы тренингтер өткізіп, олардың бойында 
әр нәрсені сабырмен пайымдап, бейбіт жолмен шешу дағдыларын қалыптастыруымыз керек. Неге 
мұндай тренингтерді үйде де, мектепте де ұйымдастыруға болмайтынын түсінбеймін», – деп айтады 
Аронсон.

Агрессиялы емес үлгілердің қатысуы

Агрессиялы әрекеттің алдын алудың бір жолы – мұндай әрекеттің орынсыз екенін үнемі еске 
салып отыру. Бұл жағдайда әлеуметтік тәсіл де тиімді нәтиже береді, яғни осындай қиындықтар 
туындағанда, бәрін ақылмен пайымдап, барлық мәселені бейбіт жолмен шешетін жандарды үлгі 
етуіміз керек. Роберт Бэрон мен Ричард Кепнердің зерттеуінде басқа адамдарға тіл тигізген бір 
адамды келесі бір адам токқа соқтырады. Осы тәжірибеге қатысқан үшінші адамның соққысы 
кейде қатты, кейде орташа болады. Сонымен қатар, бұл тәжірибеге бақылау тобы да қатысады. 
Бірақ олар токқа соқтырылған адамды көрмейді. Бұдан кейін сынаққа қатысушыларға өздерін 
токқа соқтырған адамды жазалауға мүмкіндік беріледі. Бақылап отырғандарға қарағанда, өздері 
токқа соғылғандар оны өзінен қатты жазалаған, ал токқа әлсіз соғылғандардың жауабы да әлсіз 
болған. Мәселенің мәнісін түсініп отырған боларсыздар.

Басқа адамдарға қатысты эмпатияның пайда болуы

Келесі жағдайды елестетіп көріңіздер: қозғалысы көп жол қиылысында, бағдаршамның алдын-
да автокөліктердің ұзын тізбегі тұр. Жасыл түс жанды. Алдыңғы көлік 15 секундқа бөгеліп қалды. 
Әрі қарай не болады? Әрине, жан-жақтан белгі берген дыбыстардан құлақ тұнып кетеді. Қиылыста 
тұрып қалған көлікке жүруге болатынын ескертетін жай ғана дыбыстық белгі емес, адамдардың 
бөгеліп қалған жүргізушіге деген ашу-ызасын танытатын ұзақ және үздіксіз дыбыстары.

Әсіресе, бөгеліп қалған көліктің артында тұрған көлік жүргізушісінің дыбыс белгісі ерекше 
қатты шығады. Басқалардан гөрі ашулы екені байқалып тұрады. Бақыланған эксперименттердің 
90 пайызы осыны анықтады. Осы тәжірибенің жалғасы ретінде тағы бір эксперимент жүргізіледі. 
Бағдаршам қызыл түсті көрсетіп тұрған кезде бірінші және екінші көліктің арасымен өткен жаяу 
жүргінші жасыл жанған кезде әлдеқашан жолдан өтіп кетеді. Алайда екінші қатарда тұрған көлік 
жүргізушілерінің 90 пайызға жуығы жасыл түс жанған кезде дыбыстық белгі бере бастайды. Ал 
жаяу жүргінші балдақпен жүретін адам болса, бір нәрсе өзгерер ме еді? Балдақты адам аяушылық 
сезім туғызады, ал аяушылық сезім немесе эмпатия агрессияның тууына жол бермейді, сондықтан 
бұл кезде дыбыстық белгі басушы адамдар саны азаяды.


